
21.01.2014 საკონსულტაციო საბჭოს სხდომის  

ოქმი 

2014 წლის 21 იანვარს, დაცული ტერიტორიების სააგენტოში საკონსულტაციო საბჭოს რიგით მესამე 
სხდომა გაიმართა. 

სხდომას ესწრებოდნენ საბჭოს წევრები: 

1. რატი ჯაფარიძე - დაცული ტერიტორიების სააგენტოს თავმჯდომარე; 
2. პაატა შანშიაშვილი - აშშ-ს შინაგანი დეპარტამენტის საერთაშორისო ტექნიკური დახმარების 

პროგრამის კოორდინატორი(USDoIITAP); 
3. თეა ბარბაქაძე -კავკასიის ბუნების ფონდის ეროვნული კოორდინატორი, პროექტის მენეჯერი (CNF); 
4. რეზო გეთიაშვილი - კავკასიის გარემოსდაცვითი ორგანიზაციების ქსელის (CENN) პროექტის 

კოორდინატორი; 
5. ნიკა ერქომაიშვილი - ტუროპერატორი კომპანია „ექსფლორ ჯორჯიას“ დირექტორი; 
6. ეკატერინე კაკაბაძე- გერმანიის სატყეო სააგენტო (GFA), ღია პროგრამის ეროვნული 

კოორდინატორი. 

 
სხდომა გახსნა დაცული ტერიტორიების სააგენტოს თავმჯდომარემ, ბატონმა რატი ჯაფარიძემ. 
შეხვედრაზე ისაუბრეს განიხილეს შემდეგი საკითხები: 

• ჯავახეთის დაცულ ტერიტორიებზე მიმდინარე პროექტები და ეკო-ტურისტული 
ინფრასტრუქტურული სამუშაოები; 

• პრომეთეს მღვიმეში დაგეგმილი სიახლეები: ვიზიტორთა ცენტრში საგამოფენო დარბაზის მოწყობა, 
აუდიოგიდის მომსახურება, მღვიმეში სურათების გადაღების დაშვების საკითხი, მღვიმეში 
მოქცევის წესების ამსახველი ვიდეო რგოლის გაშვება ვიზიტორთა ცენტრის მონიტორზე; 

• ველო ბილიკების მარკირება და ველო რუკების შემუშავება თბილისის ეროვნულ პარკში;  
• საქართველოსა და აზერბაიჯანის დაცულ ტერიტორიებს შორის ტრანსსასაზღვრო ურთიერთობის 

სამომავლო პერსპექტივები; 
• გოჭკადილის კანიონის ბუნების ძეგლის ინფრასტრუქტურული კეთილმოწყობა; 
• დაცული ტერიტორიების საზღვრების ხელახალი დემარკაცია კერძო საკუთრების ამორიცხვის 

მიზნით; 
• ყაზბეგის ეროვნულ პარკში, სასტუმრო „რუმსის“ მიმდებარე ტერიტორიაზე სათხილამურო ტრასის 

მოწყობაა; 
• ნიამორების რეინტროდუქციის პროექტი ბორჯომ-ხარაგაულის ეროვნულ პარკში;  
• თუშეთში, ვიზიტორთა ცენტრთან არსებული საჯინიბოს შენობის ფუნქციონალური დატვირთვის 

შეცვლა; 
• ყორუღის აღკვეთილში არსებული ძირნაყარი ხეების გამოყენება; 
• კოლხეთისდაცული ტერიტორიების განვითარების ფონდის ფუნქციონირება; 
• რეინჯერთა თავშესაფრების აშენება ბორჯომ-ხარაგაულის მარელისის უბანსა და ბაწარა-ბაბანეურის 

ნაკრძალში; 
• საინფორმაციოდა სარეკლამოაბრების დამონტაჟება სხვადასხვა დაცულ ტერიტორიებზე. 

 



 

 

პირველი თემა, რომელიც რატი ჯაფარიძემ წამოჭრა, იყო ჯავახეთის ეროვნულ პარკში მიმდინარე 
ინფრასტრუქტურული სამუშაოები - დაგეგმილია ადმინისტრაციული შენობისა და ვიზიტორთა ცენტრის 
აშენება. პროექტი, რომელიც შემუშავებული იყო წინა წლებში, გერმანიის რეკონსტრუქციის საკრედიტო 
ბანკის KFW მიერ დაწუნებული იქნა შენობების არაენერგოეფექტურობის მიზეზით. განხორციელდა 
ხელახალი პროექტის შემუშავება, რომელიც ასევე იქნა დაწუნებული. შედეგად დაქირავებული იქნა 
გერმანელი ექსპერტი, რომლის შენიშვნების მიხედვით შემუშავდება საბოლოო, ენერგოეფექტურობის 
თვალსაზრისით მისაღები და ადგილობრივ ლანდშაფტთან ვიზუალურად შერწყმული შენობა.   

პარალელურად, ჯავახეთის ეროვნული პარკის ტერიტორიაზე კეთდება მცირე მასშტაბის ეკო ტურისტული 
ინფრასტრუქტურა, კეთილმოეწყობა საპიკნიკე და საკარვე ადგილები, გაკეთდება ველომარშრუტები, 
მოხდება ტურისტული ბილიკების მარკირება და ასევე, დაგეგმილია ელექტრონული რუკის შექმნა, 
რომელიც წარმოდგენილი იქნება სატელეფონო აპლიკაციის სახით და მასზე დატანილი იქნება პარკის 
ყველა კულტურული თუ ისტორიული ღირსშესანიშნაობა და სატელიტური სისტემის საშუალებით 
კონკრეტულ ძეგლთან მიახლოებისას გაიცემა ხმოვანი სიგნალი.  

თეა ბარბაქაძე დაინტერესდა, თუ რამდენი თანამშრომლის აყვანა იგეგმება ჯავახეთის ეროვნული პარკის 
ადმინისტრაციაში, ვინაიდან კავკასიის ბუნების ფონდის მიერ იგეგმება ადმინისტრაციის 
თანამშრომელთათვის სახელფასო დანამატების გაცემა. 

რატი ჯაფარიძემ აღნიშნა, რომ ჯავახეთის ეროვნული პარკის შექმნის პროექტის განხორციელება 
დასრულდება 2014 წელს, ხოლო თეა ბარბაქაძემ დაამატა, რომ პროექტის დასრულების მიუხედავად 
კავკასიის ბუნების ფონდი გააგრძელებს ჯავახეთის ეროვნული პარკის მხარდაჭერას.   

შემდეგი განსახილველი საკითხი იყო პრომეთეს მღვიმე. 

რატი ჯაფარიძემ წარმოადგინა ის სიახლეები, რომელთა დანერგვა ახლო მომავალში პრომეთეს მღვიმეში 
არის დაგეგმილი; ესენია: ვიზიტორთა ცენტრში საგამოფენო დარბაზის მოწყობა, სადაც ასახული იქნება 
მღვიმის აღმოჩენის და მისი შემდგომი ინფრასტრუქტურული განვითარების ისტორია, ღირსშესანიშნავი 
თარიღები და მოვლენები და სხვა. ასევე, მან ისაუბრა აუდიოგიდის დანერგვის სიახლეზე, რომლის 
ქირაობაც შესაძლებელი იქნება მღვიმის ვიზიტორებისათვის და რომელშიც სატელეფონო აუდიო 
აპლიკაციის სახით ჩაწერილი იქნება მღვიმის თითოეული დარბაზის შესახებ საინტერესო ინფორმაცია 
ქართულ, რუსულ და ინგლისურ ენებზე. გარდა ამისა, ვიზიტორთა ცენტრში ეკრანზე იგეგმება მომღერალ 
ქეთი მელუასა და მსახიობ კახი კავსაძის მიერ ინგლისურ და ქართულ ენებზე წარმოთქმული 
მისასალმებელი სიტყვისა და მღვიმეში მოქცევის წესების ვიდეო რგოლი გაშვება.  

ეკატერინე კაკაბაძე დაინტერესდა, თუ როგორ მოხდება იმ ვიზიტორთა ყოფნის ხანგრძლივობის 
დარეგულირება, რომელთაც დაქირავებული ექნებათ აუდიო გიდი.  

რატი ჯაფარიძემ უპასუხა, რომ იმ შემთხვევაში, როცა ჯგუფს ჰყავს მხოლოდ რომელიმე კონკრეტულ 
ენოვანი გიდი, ჯგუფის წევრს შეუძლია დაიქირაოს აუდიო გიდი და მისი საშუალებით მოისმინოს 
მთლიანი ინფორმაცია მისთვის სასურველ ენაზე. რაც შეეხება დროის მენეჯმენტს ამ ეტაპზე არის 
ადამიანური რესურსის ნაკლებობა, მაგრამ იგეგმება საკუთარი შემოსავლებიდან დამატებითი 



თანამშრომლების დაქირავება, რომლებიც დაარეგულირებენ მღვიმეში ვიზიტორთა გადაადგილების 
ხანგრძლივობას. 

შემდეგი განსახილველი თემა იყო თბილისის ეროვნული პარკი. 

რატი ჯაფარიძემ აღნიშნა, რომ გაკეთდა ველობილიკების მანიშნებლები, რომელთა დამონტაჟება უკვე ამ 
გაზაფხულზე არის დაგეგმილი. ასევე ხაზი გაუსვა იმ ფაქტს, რომ მსგავსი სახით ველო ბილიკების 
მონიშვნა სამომავლოდ ასევე სხვა პარკებშიც არის დაგეგმილი, პირველ ეტაპზე კი ვაშლოვანსა და 
ჯავახეთში. ველო ბილიკების მარკირების პარალელურად მოხდება ამ ბილიკების რეაბილიტაცია, 
გასუფთავდება ჩახერგილობებისაგან, ტრაქტორის საშუალებთ გასწორდება გზის ზედაპირი, ხოლო 
მიმდინარე ეტაპზე უკვე დაწყებულია მარშრუტის რუკების მომზადება.  

შემდეგი განსახილველი თემა იყო ტრანსასაზღვრო თანამშრომლობა საქართველოსა და აზერბაიჯანის 
ეროვნულ პარკებს შორის.  

რატი ჯაფარიძის თქმით, მას ჰქონდა შეხვედრა აზერბაიჯანის პრეზიდენტის შვილთან, რომელმაც 
საქართველოს მხარესთან ერთობლივი ღონისძიებების ჩატარების სურვილი გამოხატა. რატი ჯაფარიძემ 
ჰკითხა დამსწრე საზოგადოებას თუ რა შეიძლება გაკეთდეს ამ კონკრეტულ შემთხვევაში. 

პაატაშანშიაშვილის აზრით, მდინარე ალაზანზე, რომელიც ბუნებრივი და გეოგრაფიული საზღვარია 
საქართველოსა და აზერბაიჯანს შორის და რომელიც ხვდება ვაშლოვანის ეროვნული პარკის 
ტერიტორიაზე, ჩატარდეს რაფტინგისა და სპორტული თევზაობის ღონისძიებები.  

რეზო გეთიაშვილმა აღნიშნა, რომ ევროკავშირის რეკომენდაციაც იგივეა და მათი რჩევის 
გათვალისწინებით, ტრანსსასაზღვრო თანამშრომლობის გაძლიერების მიზნით სასურველია ჩატარდეს 
რაიმე სახის ღონისძიება მდინარე ალაზნის მიდამოებში, სადაც ჩართულები იქნებიან ორივე მხარის 
წარმომადგნელები.  

ნიკა ერქომაიშვილის აზრით შესაძლებელია გაკეთდეს რამდენიმე დღიანი საფეხმავლო ტური, რომელიც 
დაიწყება პანკისის ხეობაში და დასრულდება მინგეჩაურში. ასევე მულტი-სათავგადასავლო ტური, 
რომელიც ითვალისწინებს ველო მარშრუტზე გადაადგილებას, რაფტინგსა და საცხენოსნო 
აქტივობებსღონისძიებებს ვაშლოვანის დაცული ტერიტორიებზე.   

ეკა კაკაბაძემ გამოთქვა მოსაზრება, რომ მსგავს ღონისძიებებში ნორჩი რეინჯერების ჩართვა არ იქნებოდა 
ურიგო, არსებობს მსგავსი პრაქტიკა სხვა ქვეყნების მაგალითზე და ასეთ შემთხვევაში სასურველი 
იქნებოდა თარჯიმნის დაქირავებაც. ეს ხელს შეუწყობს ახალგაზრდების ცნობიერების ამაღლებას როგორც 
ეროვნული პარკების კუთხით, ასევე ორ ქვეყანას შორის არსებული ტრანსსასაზღვრო თანამშრომლობის 
თვალსაზრისითაც.  

პაატა შანშიაშვილის აზრით ტრანსსასაზღვრო ურთიერთობა ერთობ სენსიტიური თემაა, ვინაიდან 
საზღვრისპირა ეროვნულ პაკებში ლეგალურად მარკირებული საზღვრები პრაქტიკულად არ არსებობს. 
კონკრეტული სახის დემარკაცია მხოლოდ მაჭახელასა და ჯამილის (თურქეთი) ეროვნულ პარკებს შორის 
არსებობს. არც ჯავახეთის ეროვნულ პარკში (სომხეთის საზღვართან) და არც ვაშლოვანის დაცულ 
ტერიტორიებზე (აზერბაიჯანის საზღვართან) არ არის დაკონკრეტებული ზუსტი საზღვრები. ამ 
შემთხვევაში, ვაშლოვანის დაცულ ტერიტორიებზე, მდინარე ალაზანზე რაფტინგის ღონისძიება კარგი 
მაგალითი იქნება სამომავლოდ ერთობლივი ღონისძიებების დაგეგმვის კუთხით. 



რეზო გეთიაშვილმაც აღნიშნა, რომ დაუდგენელი საზღვრები ორ ქვეყანას შორის საკმაოდ პრობლემატური 
თემაა ადგილობრივი მოსახლეობისათვის, რომელთა საქონელი ხშირად გადაის მეზობელი ქვეყნის 
ტერიტორიაზე, ხოლო მათ უკან დასაბრუნებლად კი მწყემსებს სასაზღვრო ზონის გადაკვეთასთან 
დაკავშირებით პრობლემები ექმნებათ.  

ამის შემდგომ რატი ჯაფარიძემ წამოჭრა მგლების მომრავლებულ პოპულაციასთან დაკავშირებული 
საკითხი  - ადგილობრივი მოსახლეობა შეშინებულია, ეშინიათ საქონლის საძოვრებზე გაშვება.  

პაატა შანშიაშვილმა კი აღნიშნა, რომ მტაცებელი ცხოველების წინააღმდეგ ყოველთვის შეიმჩნეოდა 
პროტესტი მოსახლეობის მხრიდან. იგივე შვეიცარიის მაგალითზე, სადაც უნდოდათ ფოცხვერიის 
რეინტროდუცქციის პროექტის განხორციელება, ადგილობრივი მოსახლეობა კატეგორიული წინააღმდეგი 
აღმოჩნდა ფოცხვერის მიერ ცხვრისა და სხვა შინაური საქონლის ამოწყვეტის შიშის მიზეზით. თუმცაღა, 
მისი თქმით, ყველა მტაცებელი, თუ არამტაცებელი ცხოველი ეკოლოგიური პროცესის აუცილებელი 
ელემენტია და თითოეულ მსგავს შემთხვევაში აუცილებელია მეცნიერული მიდგომა და ზუსტი 
გამოკვლევის ჩატარება აღნიშნულ საკითხთან დაკავშირებით. თუ მოხდა რომელიმე მტაცებელი ცხოველის 
პოპულაციის აფეთქება (რაც ძალიან იშვიათი მოვლენაა), ამ დროს დასაშვებია გარკვეული ზომების მიღება. 
თუმცა, ასევე არსებობენ გაველურებული ძაღლები, რომელთა ქცევაც ბევრად უფრო მეტ საშიშროებას 
წარმოადგენ ვიდრე ნებისმიერი მგლის, ვინაიდან ზემოხსენებული ძაღლები მეტი აგრესიულობით და 
არასტანდარტული ქცევით გამოირჩევიან, ყველაფერზე ნადირობენ და რეალურ საფრთხეს უქმნიან 
მოსახელობას.  

რეზო გეთიაშვილის აზრით, საჭიროა ჩატარდეს საფუძვლიანი კვლევა, თუ რომელი ცხოველის მიზეზით 
ხდება შინაურ ცხოველებსა და ასევე ადამიანებზე თავდასხმა და ამის შედეგ უნდა იქნას მიღებული 
შესაბამისი ზომები.  

ამის შემდგომ რატი ჯაფარიძემ ისაუბრა გოჭკადილის კანიონის ბუნების ძეგლის ინფრასტრუქტურულად 
მოწყობის საკითხზე. მისი თქმით ტურისტული ინფრასტრუქტურა აღნიშნულ ადგილზე იქნება 
მინიმალისტური, არსებობს კანიონისთვის უკვე შექმნილი პროექტი, თუმცა მოხდება მისი ხელახალო 
გადახედვა და საჭიროების შემთხვევაში მის ცვლილება.   

რატი ჯაფარიძემ ასევე ისაუბრა დაცული ტერიტორიების საზღვრების დემარკაციის თემაზე. წლის 
ბოლომდე ძალაში შევა ახალი კანონი, რომლის თანახმადაც დაცული ტერიტორიების საზღვრებიდან 
ამოირიცხება კერძო საკუთრებაში მყოფი საკარმიდამო ნაკვეთები, რის შედეგადაც ფიზიკურ და 
იურიდიულ პარებებს შესაძლებლობა ექნებათ დაიკანონონ მათ საკუთრებაში ლეგალურად არსებული 
უძრავი ქონება.  

შემდეგი თემა, რომელსაც რატი ჯაფარიძე შეეხო, იყო ყაზბეგის ეროვნულ პარკში ადმინისტრაციული და 
ვიზიტორთა ცენტრის აშენება, სადაც სააგენტოს ტერიტორიული ადმინისტრაციის ვიზიტორთა 
სპეციალისტთან ერთად, ტურიზმის ეროვნული ადმინისტრაციის საინფორმაციო ცენტრის 
თანამშრომლებიც განთავსდებიან, ვინაიდან ორივე სსიპ-ის საინფორმაციო ცენტრს ამ შემთხვევაში 
ტურისტული დატვირთვა გააჩნია. მსგავსი პროექტი კეთდება ქობულეთის დაცულ ტერიტორიებზეც, 
სადაც ტურიზმის ეროვნული ადმინისტრაციის თანამშრომელები დაცული ტერიტორიების სააგენტოს 
თანამშრომლებთან ერთდ ერთ შენობაში განთავსდებიან. 



ასევე დისკუსია შეეხო ბორჯომ-ხარაგაულის ეროვნულ პარკში, აწყურის უბანზე არსებული ნიამორების 
ვოლიერს და იქ არსებული ნიამორების ბუნებაში გაშვების საკითხს , სადაც ამაჟამად WWF-ის 
მხარდაჭერით ნიამორების რეინტროდუქციის პროექტი მიმდინარეობს. 

რატი ჯაფარიძემ ამცნო დამსწრეებს, რომ ნიამორების ვოლიერის პოპულარიზაციის მიზნით იგეგმება 
სარეკლამო სახის ბროშურების დაბეჭდვა, საიდანაც ვიზიტორები მიიღებენ ინფორმაციას 
რეინტრუდუქციის პროექტის და მისი მნიშვნელობის შესახებ, სურვილის შემთხვევაში შეძლებენ 
ვოლიერში განთავსებული ნიამორების დათვალიერებას და შემოწირულობის გაკეთებას.  

შემდეგი თემა ყორუღის აღკვეთილს ეხებოდა. აღნიშნული ტერიტორია გაცემულია სამონადირეო 
მეურნეობის წარმოების მიზნით ბიზნესმენ გოგი თოფაძეზე. თუმცაღა, როგორც  რატი ჯაფარიძემ აღნიშნა, 
რამდენად მართებულია, რომ აღნიშნული ტერიტორია, სადაც პერმანენტულად მიმდინარეობს ნადირობა, 
შედიოდეს დაცული ტერიტორიების სააგენტოს მმართველობაში მისთვის ბუნდოვანია.    

რატი ჯაფარიძის თქმით, ბ-ნ თოფაძეს აწუხებს აღკვეთილში არსებული ძირნაყარი ხეების საკითხი, მას 
სურვილი აქვს რომ აღნიშნული ხეები გატანილ იქნას სამონადირეო მეურნეობის ტერიტორიიდან. თუმცა, 
როგორც რატი ჯაფარიძემ აღნიშნა, უნდა განისაზღვროს რამდენად მართებულია ამ კონკრეტულ 
შემთხვევაში ხეების გატანა, ვინაიდან ეს ხეები აღკვეთილში მიმდინარე ბუნებრივი პროცესები 
მონაწილეები არიან.     

თეა ბარბაქაძის  თქმით,  ხეების გატანა აკრძალულია მხოლოდ ნაკრძალში, ხოლო აღკვეთილიდან კი არ 
უნდა წარმოადგენდეს პრობლემას. გარდა ამისა მნიშვნელოვანია, რომ აღკვეთილის მენეჯმენტს ქონდეს 
შესაბამისი გეგმა და სააგენტო მონიტორინგს უწევდეს მის შესრულებას. 

რატი ჯაფარიძის აზრით, ამ პრობლემის მოგვარება სატყეო დეპარტამენტს უნდა დაევალოს. 

პაატაშანშიაშვილის  აზრით ეს არის საკმაოდ პრობლემური თემა, უნდა მოხდეს წაქცეული ხეების 
სეგრეგაცია, რომელი არის გამოსადეგი მასალისათვის და რომელი შეიძლება იყოს გამოყენებული საშეშე 
მერქნად. 

რეზო გეთიაშვილის აზრით უნდა მოხდეს მოსახლეობის შეშით უზრუნველყოფის მექანიზმის გადახედვა 
და დარეგულირდეს წაქცეული ხეების მიზნობრივად გამოყენების წესები, ვინაიდან საღი ხეების საშეშე 
მერქნად გამოყენების ალტერნატივა აუცილებლად უნდა იყოს წაქცეული ხეების გამოყენება.  

პაატა შანშიაშვილის აზრით კი უნდა მოხდეს შეშის მდგრადი გამოყენება. როგორც კი დაშვებული იქნება 
წაქცეული ხეების სამასალედ გამოყენების ფაქტი, შესაძლოა მოსახლეობამ დაიწყოს საღი ხეების განგებ 
წაქცევა.  

შემდეგი განსახილველი საკითხი იყო ყაზბეგის ეროვნულ პარკში არსებული სასტუმრო „რუმსის“ 
მიმდებარე ტერიტორიაზე სათხილამურო ტრასის მშენებლობა. სასტუმროს მფლობელები ითხოვენ 
შენობის მიმდებარედ არსებულ ტერიტორიის აღნაგობის წესით გადაცემას, რათა შემდგომში მოხდეს 
სასტუმროს მენეჯმენტის ქვეშ არსებული სათხილამურო ტრასისა და შესაბამისი ინფრასტრუქტურის 
მოწყობა. აღნიშნული ტერიტორიაზე გაშენებული ტყე ხელოვნური წარმოშობისაა, შესაბამისად 
პირველადი ბუნების დაზიანების ფაქტს არ ექნება ადგილი. ხოლო მეპატრონე თავის მხრივ კი 100 ათასი 
ლარის ოდენობის თანხას გადაიხდის დაცული ტერიტორიების სააგენტოს სასარგებლოდ. რატი ჯაფარიძე 
დაინტერესდა დამსწრე საზოგადოების აზრით ამ საკითხთან მიმართებაში. 



ნიკა ერქომაიშვილის აზრით, მოსახლეობას ექნება დამატებითი შემოსავლის წყარო ტურიზმიდან და თუ კი 
დაცული ტერიტორიების ეკოსისტემებს ამით არანაირი ზარალი არ მიადგება, პროექტი დადებითად უნდა 
შეფასდეს, თავად სააგენტო კი მიიღებს დამატებით თანხებს საკუთარ ბიუჯეტში.  

რეზო გეთიაშვილიც დაეთანხმა ამ მოსაზრებას და აღნიშნა, რომ უნდა განხორციელდეს გეოლოგიური 
შეფასება და დადებითი შეფასების შემთხვევაში აღნიშნული პროექტის განხორციელება არ უნდა 
წარმოადგენდეს პრობლემას.   

ეკა კაკაბაძემ აღნიშნა, რომ მსგავსი პრეცედენტები ევროპის ქვეყნების ეროვნული პარკების ტერიტორიაზეც 
არსებობს და შესაბამისად მიღებული პრაქტიკაა დასავლეთში.  

პაატა შანშიაშვილის აზრითაც უნდა გაკეთდეს გარემოზე შეფასების ზემოქმედების ანალიზი. მართალის 
აღნიშნულ ტერიტორიაზე გაშენებული ტყე არის ხელოვნური წარმოშობის, თუმცა ამ ტყეს გარკვეული  
ფუნქცია აქვს დაკისრებული სასიცოცხლო გარემოს შენარჩუნების თვალსაზრისით. დადებითი შეფასების 
შემთხვევაში შესაძლებელია სათხილამურო ინფრასტრუქტურის აშენება, ხოლო წინააღმდეგ შემთხვევაში 
კი  სააგენტო არ უნდა მოიხიბლოს არანაირი შემოსავლის პერსპექტივით. 

შემდგომ რატი ჯაფარიძე შეეხო რეინჯერთა თავშესაფრების აშენების საკითხს ბაბანეურის ნაკრძალსა და 
ბორჯომ-ხარაგაულის დაცული ტერიტორიების მარელისის უბანზე. აღნიშნულ ტერიტორიებზე მომუშავე 
რეინჯერებს უწევთ გაუსაძლის პირობებში მუშაობა, ისინი მოკლებულნი არიან ყოველგვარ კომუნიკაციას 
გარე სამყაროსგან, არ აქვთ შუქი, გათბობა და სხვა, ნორმალური არსებობისთვის საჭირო პირობები. 
შესაბამისად დღის წესრიგში დადგა ამ ტერიტორიებზე სათანადო რეინჯერთა საგუშაგოების აშენების 
საჭიროება, ხოლო უახლოეს მომავალში დაგეგმილია აღნიშნული ქმედების განხორციელება სააგენტოს 
საკუთარი შემოსავლებიდან გამოყოფილი თანხების საფუძველზე.  

პაატა შანშიაშვილმა აღნიშნა, რომ დაცულ ტერიტორიებზე დაგეგმილი ყველა ინფრასტრუქტურული 
პროექტი სასურველია, რომ განხილული იყოს ამერიკის შინაგანი დეპარტამენტის მიმდინარე ტექნიკური 
დახმარების პროექტის მიერ, რათა შეფასებული იყოს მდგრადობის პრინციპებთან დიზაინის შესაბამისობა. 
მათ ჰყავთ საკითხის სათანადო ექსპერტები და მათი რჩევების გათვალისწინება სასარგებლო იქნება 
სამომავლოდ.  

რეზო გეთაშვილი დაინტერესდა, თუ არსებობს რაიმე სახის ინსტრუქციები ბუნების ძეგლის შექმნის 
ინიცირების საკითხთან დაკავშირებით. მისი თქმით, უკანა ფშავში არსებობს უთხოვრების ვრცელი კორომი 
და აინტერესებს, თუ რამდენად შეესაბამება აღნიშნული კორომი ბუნების ძეგლის სტატუსის მატარებელ 
ობიექტს.  

პაატა შანშიაშვილის თქმით, თუ იქ საქმე არ გვაქვს შერეული ტიპის ტყესთან და იგი მართლაც 
უნიკალურია თავისი არსით, მაშინ სასურველია მოხდეს მისი შესწავლა და უკვე შემდგომ, შესაბამისი 
კომისიის დასკვნის საფუძველზე მისთვის ბუნების ძეგლის სტატუსის მინიჭების ინიცირება.  

საკონსულტაციო საბჭოს მორიგი შეხვედრა დაგეგმილია 2014 წლის მარტში.  

